
García Malo kontseilaria Malira abiatuko da bihar, Nafarroako Gobernuak 1,3 milioi eurorekin finantzatu dituen garapenerako lankidetzako sei proiektu bisitatzeko  bidaian
Afrikako herrialde horretako lankidetza osasuna, hezkuntza eta elikagaien segurtasuna lantzera eta edateko ura izatera bideratzen da 

Osteguna, 2008ko urtarrilaren 24.  Familia, Gazteria, Kirol eta Gizarte Gaietako kontseilari María Isabel García Malo Malira abiatuko da bihar, ostirala, Nafarroako Gobernuak herrialde hartan 1,3 milioi eurorekin finantzatu eta Nafarroako Foru Komunitatean egoitza duten Garapenerako Gobernuz kanpoko erakunde batzuek sustatutako garapenerako lankidetzako sei proiektu bisitatzeko bidaian. 

Afrikako herrialde horretan emanen dituen bederatzi egunetan, García Malo Espainiako Gobernuko Kanpo Aferetako ministro Miguel Angel Moratinosekin bilduko da hiriburuan, Bamakon, eta harekin batera parte hartuko du Espainiako Enbaxadaren inaugurazioan eta Garapenerako Lankidetzarako Espainiaren eta Maliren arteko I. Batzorde Mistoaren izenpetze ekitaldian. Proiektuetara bisitan joanen da, eta, halaber, solasaldiak izanen ditu bertako agintariekin eta Malin lanean ari diren kooperante nafarrekin bilduko da. Zuzendari nagusiak bidaide izanen ditu Gizarte Gaien eta Garapenerako Lankidetzaren zuzendari nagusia, Marta Álvarez Alonso; Garapenerako Nazioarteko Lankidetzaren Zerbitzuko zuzendaria, Andrés Carbonero Martínez; kontseilariaren kabineteko burua, Raquel Pérez Ayerra; eta Juan Ignacio San Miguel Pascual, “Fundación Acción contra el Hambre” GGKEkoa, Nafarroako Garapenerako Lankidetzaren Kontseiluko kide dena. 


Bidaiaren xedea da bertatik bertara ebaluatzea Nafarroako Gobernuak finantzatutako proiektuak, hiru alderdi kontuan izanik: proiektuen jarraipena eta ebaluazioa egitea, proiektuak gauzatzen ari diren kooperante nafarrek eta erakundeek egindako lanari sostengua ematea, eta Foru Komunitatean egoitza duten GGKEen bitartez esku hartzen ari den eskualdeen eta Nafarroaren arteko harremanak sendotzea. 


Mali munduko herrialde txiroenetako bat da; errenta banaketa oso desorekatua eta kanpoko laguntzarekiko mendekotasun handia du. 1.240.000 km2-ko azalera du eta lurraldearen %65 basamortua edo ia basamortua da. Populazioaren %10 inguru (11,4 milioi pertsona, 2006an) nomada da, eta langileen %80 nekazaritzan eta ibaietako arrantzan aritzen dira. Jarduera ekonomikoa Niger ibaiak ureztatzen duen eskualdera mugatua dago eta nekazaritzako produktuen eraldaketaren arlokoa da gehienbat. 

Neskentzako harrera etxea Niamanan, Bamako inguruan 


García Malo kontseilariak bisitatuko duen lehenbiziko proiektua neska eta emakume gazteentzako harrera etxe bat da, Niamanan, herrialdeko hego-ekialdean, Bamako hiriburutik bost kilometrora dagoen herri batean. Proiektu hau Asociación VIDES (Voluntariado Internacional para el Desarrollo de la Educación) GGKEk sustatu du, horren partaide diren Don Boscoko Ahizpa Salestarren bidez, eta Nafarroako Gobernuak 149.366 euroko diru-laguntza eman dio. 

Niamanak 1.323 biztanle ditu, eta bertan ez dago ur korronterik. Ura lortzeko, emakumeek herritik hainbat kilometrotara joan behar izaten dute oinez, putzuetatik edo lurrean egindako zuloetatik ateratzen duten urarekin upelak betetzeko, etxeko eta familiaren beharrak ase nahi badituzte. Ez dago ia elektrizitaterik, eta multzo elektrogeno bat edo eguzki xafla bat duten familiek baizik ez dute elektrizitatea; telefonorik ere ez dago. Biztanle gehienak nekazaritzatik bizi dira, batez ere barazkietatik eta arrozetik, eta abeltzaintzatik: behiak, ahuntzak eta ardiak, kopuru txikitan. Osasun zerbitzua urria da, eta herrian kalte gehien egiten duten eritasunak, berriz, paludismoa eta uraren baldintza txarrek eragindakoak. Hezkuntzari dagokionez, Niamanan ez dago arlo horretako zerbitzurik. 

Harrera etxearen erabiltzaileak 13tik 20 urtera bitarteko neskak dira, egoera ekonomiko ahulekoak eta Niamanara ikasketak egitera edo ofizio bat ikastera herrixketatik etorritakoak, edo egoera zailean daudenak. Emakumeen sustapen soziala eta gizarteratzea helburu duen etxeak 82 neska hartu ahal ditu, eta lau pertsona arduratzen dira haietaz. Proiektua emakumezko nerabeei eta gazteei laguntzeko programa baten parte da, emakume autonomo eta beren komunitateko garapen ekonomiko eta sozialaren subjektu aktibo bihur daitezen. Jarduerak prestakuntzakoak, soziokulturalak eta kirol arlokoak dira, orientabide ematekoak eta jarraipena egitekoak, bai eta, azkenik, hezitzaileak eta familiak trebatzekoak ere. 

Elikagaien segurtasuna hobetzea Gao eta Kidal eskualdeetan, ipar-ekialdean

Bamakotik Gao eta Kidal izeneko eskualdeetara joanen da García Malo kontseilaria, herrialdeko ipar-ekialdera, hiru proiektu bisitatzera, hurrenez hurren arlo hauekin lotura dutenak: elikagaien segurtasuna hobetzea, nekazaritza eta abeltzaintza arloko irakaskuntza tekniko eta profesionalaren kalitatea indartzea, eta Niger ibaiaren haraneko gizarte zibilaren partaidetza. 

Gao eta Kidal Saheleko zerrenda ekoklimatikoan daude, eta beraz ur baliabideen eskasia eta landaretza urria dute, eta lehorteak izateko egiturazko arriskua. Eurien izaera erregular eta ustekabekoak ahulezia handia dakar, eta azken hogeita hamar urteetan bi lehorte handi gertatu dira. Zerealaren produkzioak ez ditu asetzen oinarrizko elikagaien premiak eta eskualdea kanpoko laguntzaren mende dago. 


Proiektutako bat, elikagaien segurtasuna hobetzea Gao eta Kidal eskualdeetan, Fundación Acción Contra el Hambre GGKE gauzatzen ari da, Nafarroako Gobernuaren 147.000 euroko diru-laguntzarekin. Maliko iparraldeak administrazio zentralaren laguntza gutxi jasotzen du eta herrialdeko eskualde pobreena da azpiegiturei eta funtsezko zerbitzuei dagokienez. Horren ondorioz, populazioaren prestakuntza maila, orokorra nahiz profesionala, oso apala da, gehienek ez baitute amaitzen oinarrizko eskola aldia. Hezkuntza egitura egokirik ez dutenez, nekazaritza eta abeltzaintzaren sektoreko langileen gaitasun maila oso eskasa da, eta horren eraginez eskualdeko ekonomia, zerealaren produkzioan, abeltzaintza nomadan eta ibaietako arrantzan oinarritutakoa, erabat ahulduta dago. 


Proiektuak bi gizatalde ditu jomuga, bata Gao eskualdean eta bestea Kidal eskualdean. Gaon, lanbide heziketako ikastetxe bat da, eskola graduatua duten ikasleak bildu eta lau urtez prestakuntza emateko. 156 ikasle ditu, neskak eta mutilak, eta 18 pertsona lanean bertan. Kidalen, berriz, proiektuak hamahiru kooperatiba ditu, 1.212 kiderekin, toki hauei gutxieneko hornidura emateaz arduratzen direnak. Kooperatibak bi elkartetan daude banatuta, 26 arduradunen kudeaketaren pean. 


Proiektuaren helburu berariazkoak dira nekazaritza eta abeltzaintzako egituren funtzionamendua eraginkorragoa izatea, eta kooperatibako kide diren familiek oinarrizko elikagaiak eskura izan eta lortzeko bideak hobetzea. Proiektua lagungarria da halaber genero berdintasuna lortzeko, parte hartzen baitute bertan emakumeak soilik kide dituzten bi kooperatibak, bai eta onuradunen prestakuntza hobetzeko ere; halatan, ingurumenaren degradazioak dakartzan arriskuez jabetuko dira eta neurriak hartuko dituzte laboreak dibertsifikatzeko eta lurra agortu eta basamortu bihur dadin saihesteko. 

Nekazaritza eta abeltzaintzaren arloko irakaskuntza tekniko eta profesionala indartzea Gaon 

Hauxe da García Malo kontseilariak Gao eskualdean bisitatuko duen bigarren proiektua, Fundación Acción contra el Hambre GGKEk sustatua eta Nafarroako Gobernuak 126.000 eurorekin finantzatua. 

Hezkuntza egitura egokirik ez dutenez, nekazaritza eta abeltzaintzaren sektoreko langileen gaitasun maila oso eskasa da, eta horren eraginez eskualdeko ekonomia oso ahulduta dago. Proiektu eraginkorrak abiaraztea eragozten duen faktoreetako bat baliabide profesionalen antolaketa behar bezalakoa ez izatea da. Antolaketa falta horrek lotura zuzena du hasierako prestakuntza sendo baten gabeziarekin, horixe delako nekazaritza eta abeltzaintzako sektoreko langileekin batera lan egiteko oinarria. Aurrebaldintza horiek kontuan hartuta, proiektuaren helburua da populazioaren lanbide heziketa indartzea, haien diru-iturriak hobetzeko, helburu hauekin: Saheleko herrixketako garapen sozio-ekonomikoari laguntzea, eskolak nekazaritza eta abeltzaintza arloan eskaintzen duen lanbide heziketa hobetzea eta irakasleen gaitasun pedagogikoak eta teknikoak indartzea. Onuradunak eskola graduatua duten ikasleak dira, 15 urteko batez besteko adinekoak, eta lau urtez ematen zaie prestakuntza. Zehazki, 234 ikasle dira, gehi 25 pertsonaz osatutako talde pedagogiko eta zuzendaritzakoa. Jardueren onuradun izanen dira, era berean, 50 ekoizle (haietatik 20 emakumeak), 14 taldetakoak. 

Gizarte zibilaren partaidetza Niger ibaiaren haranean 

García Malo kontseilariak Gao eskualdean bisitatuko duen hirugarren proiektua Fundación Acción contra el Hambre erakundeak sustatua da; Nafarroako Gobernuak emandako diru-laguntza 180.000 eurokoa da. 


Níger ibaiak 400 kilometroko ibilbidea egiten du Gao eskualdean. Eskualdea Sahelen dago, eta tenperaturak, sasoi lehorrean, 45 gradukoak izatera iristen dira, itzalean. Euriek 200 mm egiten dute urtean, beraz euri-laboreak ausazkoak dira. Eurien banaketa, tokiari nahiz urte-sasoiari dagokionez, oso aldakorra da, eta lehorte handiak ere izaten dira, esate baterako 1973an eta 1984an gertatutakoak, edo elikadura krisiak, 2004-2005 urteetakoak, kasu. Proiektua haraneko herrixketan kokatzen da zehazki, 114 herrixka eta 157.000 pertsona hartzen duen esparruan. Haranean, ura hartzeko guneen estaldura %0ekoa da, baina putzu irekien erabilerak kalitate txarreko ura ematen du, eta horren ondorioz eritasunak eta nutrizio txarra ohikoak dira. Urte-sasoiaren arabera, herriek ibaiko ura erabiltzen dute, baina kutsatua dago oinarrizko saneamendu sistemarik ez dagoelako (saneamendu sistema populazioaren %9arengana iristen da herrixketan). 

Proiektuarekin gizarte zibilaren partaidetza bultzatu nahi da, haraneko herrietako bizi baldintzak hobetzeko eta ur ona eta saneamendua izateko aukeretan ere hobekuntza iraunkorra izan dadin. Horretarako gauzatzen ari diren jarduerek erakundeen eta komunitateetako hautetsien prestakuntza dute jomuga, proiektuen antolaketari eta kudeaketari buruz ikas dezaten. Prestakuntza hori bideratuta dago batez ere dauden putzuak berreskuratzera eta azaleko bitartekoen saneamendura. Horrez gain, tokiko federazio bat eratu eta abian jarriko da, ur ona eskuratzeko bideen kudeaketa iraunkorraz ardura dadin. Programa amaitzean, 2009an, gizarte zibileko 20 erakunderen eta hamar udalen inplikazioa lortu nahi da, ur ona eskuratzeko bideak sendotzeko lanetan, eta ura eskuratzeko biderik ez zuten herrien %25ek horretarako aukera izatea. Proiektuaren onuradunak gizatalde ahulenetan dauden 36.000 pertsona izanen dira. 

Elikagaien eta nutrizioaren segurtasunari laguntzea Malin eta Sahelen 


Maliko egonaldian, García Malo kontseilariak programa honen bilakaeraren berri ere izanen du; Fundación Acción contra el Hambre GGKEk sustatzen du, Nafarroako Gobernuaren 377.601 euroko diru-laguntzarekin. Maliko eta honen aldamenean dagoen Nigerko zenbait eskualdetan gauzatzen ari da, populazioaren talde ahulek nutrizioaren eta elikagaien segurtasunaren aldetik dituzten beharrak aztertu eta asetzeko xedearekin, bai eta amek modu egokian erabil ditzaten elikagaien baliabideak, haurren malnutrizioa ekiditeko. Horretarako, aurreikusitako jardueren jomugak hauek dira: barazkien produkzioa hobetzea, familian nahiz komunitatean, ekoizleen elkarteen zerbitzu gaitasuna sendotzea, etxeetako eta komunitateetako elikadura eta higienea hobetzeko informazioa ematea, edateko ura eskura izateko bideak hobetzea, modu iraunkorrean, desnutrizioaren arrazoiak aztertzea, eta teknikariak trebatzea. 

Lehen zikloko erizaintza eskola, Ségou-n, Maliko erdialdean

Bamakora itzultzean, García Malo kontseilariak lehen zikloko erizaintza eskola bisitatuko du, Ségou izeneko hirian; proiektu hau Medicus Mundi Nafarroak sustatu du, Malin bazkide duen Congregación de Religiosas de María Inmaculadaren bitartez. Nafarroako Gobernuaren finantzaketa 326.020 eurokoa da. 


Ségou hiria Maliko erdialdeko eskualde batean dago, Bamakotik 240 kilometrora, eta bertako osasun eta hezkuntza bitartekoak ez dira aski populazio guztiaz arduratzeko. 


Erizaintza eskolan 95 ikasle daude, 19 irakasleren ardurapean -haietako bat moja nafar bat-. Ikastetxearen helburu nagusia osasun arloko langileak trebatzea da, populazioari, bai herrixketan bai hirietan, eman beharreko zerbitzuen premiekin eta beharkizunekin bat datozen ezagutzak, teknikak eta jokabideak irakatsiz. Ezagutza teorikoez gain, ikasleek osasun praktikak egiten dituzte eskualdeko hiri eta herrixketako osasun zentroetan, eta informatikako prestakuntza ere jasotzen dute. (






( Nota: en la sección de "Noticias" de www.navarra.es se ofrece una fotografía relacionada con esta nota de prensa.

